
ELKARBIZITZARAKO PROIEKTUA EUSKAL GIZARTEARENTZAT 


Artikulu honek lehendakariak 2002ko irailaren 27an egindako politika orokorreko eztabaidan gizarte osoari ezagutarazi zion “Espainiako Estatuarekin Askatasunez Elkartzeko Itun Proposamena” aurkeztea du helburu. Euskadiko egoera politikoaren konponbidea ez da tesi batzuek beste batzuen gainetik inposatuta edo batzuek beste batzuen aurrean bide baztertzaile gisa aurkeztuta etorriko eta ziurtasun horretatik abiatutako hausnarketak dira. 

Kontua ez da elkar jasatea, ez da aldi berean existitzea. Funtsean, elkarrekin bizi behar dugu. Eta elkarbizitza hori elkarrizketaren eta besteen proiektuak errespetatzearen bidez baino ezin da lortu. Lehendakariak eta bere Gobernuak aurkeztutako elkarbizitzarako hitzarmena ekarpen ireki eta malgua da; elkarrizketa politikoan oinarritutako ekarpena, garatzeko behar dituen ekarpen eta adostasunak lortze aldera. Beraz, euskal gizartearen etorkizuna ahalbidetzeko muina ez datza bide zehatz eta berezi batean, bere arazoei konponbidea bilatzean, besteen ekarpenak onartu eta errespetatzean baino. 

Kontu horiei nortasun, subiranotasun, independentzia erabakitzeko eremua eta beste oinarrizko kontzeptu batzuk beren adiera bakarra galtzen hasiak direla uste izanda egin behar zaie aurre. Nahikoa da Eskumen Zuzendaritza Europarrak pribatizatutako enpresa espainiarren “urrezko jarduera”ri buruzko xedapena egin duela gogoratzea, baita duela hirurogei urte eskas munduan nagusi zen –bost kontinenteetan zituen koloniak- inperio britainiarrak, orain, lan-astearen iraupena ere bere mugetatik kanpo arautzea onartu behar duela ere. Eta, txanponen inguruan ere, gauza bera aholka daiteke. 

Inperio pertsiarraren garaitik, zerga-biltzailea, polizia edo bide-jagolea eta legezko erabilerako txanponetan grabatutako enperadorearen irudia izan dira boterearen eta subiranotasunaren ikurrak. Orain Willem F. Duisenberg-ek zaintzen du, Frankfurtetik, Europako moneta politika. Gauza bera esan liteke atzerri politikaren, segurtasun politikaren edo Europako polizia-espazioaren eta judizialaren alorretan. Azken batean, gune politikoak errealitate zabalago bihurtzen dira eta, gainera, Estatu barneko errealitateek politika, ekonomia eta kultur arloetan beren eremua nahi dute. Horretarako, herritarrekin bat datorren komunitate natural gisa indartu nahi dira esparru txikiak. 

* EBBko burua

Nortasun eta subiranotasunak partekatzeko nahiak errealitate konplexuei erantzuna emateko, ikuspuntu politikotik ausartak diren planteamenduak aurkeztea ahalbidetzen du. Hauxe esan zuen Miguel Herrero y Rodríguez de Miñónek proposamen horren gainean: 

«Europako Batasunaren baitan, Danimarkaren moduko herrialde urrun batekin hori (subiranotasuna) partekatzeko lotsarik ez badugu, ez al da farisearra Euskadik Estatu konplexu honetan aldi bereko subiranotasuna izatearekin asaldatzea? 1.
Beraz, gure gizartean, gure gizartearen nortasun nazionalaren gainean den ikuspegi arazo, gatazka, desadostasun edo ezberdintasun horri  erantzunak eman nahi dizkiogu, eman behar dizkiogu. Gainera, euskal gizartearen aniztasuna onartuko duen jarrera integratzailetik abiatuta egin behar da hori. Azken batean, gizarte komunaren aldeko apustua egingo duen proiektu integratzailea behar da, euskal gizartean dauden jarreren ekarpen eta hausnarketetatik abiatuta eraikiko den eta bere konplexutasuna nortasun ikur bihurtuko duen gizarte komunaren aldekoa, alegia. 

ARAZO NAGUSIA: ETAren INDARKERIA

Hori da lehendakariak 2002ko irailean Eusko Legebiltzarrean aurkeztutako Elkarbizitzarako Itun Proposamenaren helburua. Dena den, proposamen horren ardatzak aztertu aurretik, euskal gizarteak duen arazo nagusi eta larriena zehatz eta sendo agertu behar dugu: ETAren indarkeria anker eta irrazionala. Horretarako, hainbat ideia hartu behar da kontuan: 

1)
ETAren terrorismoa da Euskadik duen arazo nagusia eta hori desagertzea da euskal gizartearen, bertako instituzioen eta lehendakariaren lehentasuna. Eta gaitz hori desagertzeko nahirik biziena duten gobernu, instituzio edo gizarteak, zalantzarik gabe, Euskadiko lehendakaria, Eusko Jaurlaritza, Euskadiko Instituzioak eta euskal gizartea dira. 


2)
Indarkeriak ez luke hauteskundeetako liskarren eta gatazka alderdikoien erdian egon behar. ETAren atentatuek sortutako gatazka mota horrek indarkeria terroristaren ahalmena areagotzen du. Indar politikoen arteko zatiketa estrategiek terrorismoari buruzko  beste diagnosi bat duten guztiak eta ETAri aurre egiteko modua gaitzestea du helburu. Eta gaitzetsitako horiek, oharkabean agian, ETAk diseinatutako liskar horren estrategiaren aliatu objektibo bilakatzen dira. Gainera, ETAren atentatuekin datozen gatazkak eta gaitzespenak era alderdikoiean erabiltzen dira Espainiako politikako beste gaitz batzuen sintomatologia ezkutatzeko asmotan: Prestige, ustelkeria, Irakeko gerra… 

3)
ETAren indarkeriaren kontrako batasuna premisa etikoetatik –gizakien bizitza beste edozein egitasmo politikoren gainetik jartzea- eta politikoetatik –azken hogeita hiru urteetan garatutako euskal gizartearen instituzionalizazio demokratikoa suntsitzen saiatzen da ETA- abiatuta gidatu behar da. Hortik aurrera, alderdi politiko bakoitzaren proiektuen arteko ezberdintasunak errespetatu behar dira. Haiekin ados ez egoteak ezin du jarduteko era hori terrorismoaren kontrako lankidetza gisa identifikatzeko arrazoia izan, ezta inori elkarrizketa politikoa edo errespetua eta lankidetza instituzionala ukatzeko aitzakia gisa ikustekoa ere. 

4)
Terrorismoaren kontrako borrokarekin batera, gizartea demokrazian murgildu eta askatasunen erregimena era eragingarrian defendatu behar da. Demokraziak duen ezaugarririk garrantzitsuena hura suntsitu nahi dutenen eskubideak ere bermatzeko gaitasuna izatean datza. Alderdien Legearen moduko neurriak egonkortasuna galarazten duten faktoreak dira eta gizarteko sektore garrantzitsuek sistema demokratiko eta instituzionalerako duten atxikimendua ahultzen dute. Gainera, alderdi politikoen arteko haustura elementu eta gatazka politiko eta sozialaren katalizatzaile bihurtzen da. 

5)
Batasunak ez du elkartasun keinu txikiena ere merezi. Baina ez da elkartasun kontua, ezta nazionalismo gehiago edo gutxiagoko kontua ere, askatasun demokratikoen gainekoa baino. Horregatik, onartezina da, ETAk –bere indarkeriazko ekintzekin– eta Batasunak –bere laguntzarekin– sortu duten nazkatze-giro hori baliatuta –ulergarria da, gainera–, Espainiako demokrazian gertatzen ari den askatasunen atzerakada prozesua. The Economist, aldizkariak 2002ko irailean Batasunaren gainean esandakoak aipatzekoak dira: «Beren iritziak gorrotagarri gisa har daitezke, baina adierazpen askatasuna izateko eskubidea ideia tenteletatik baino, ideia iraingarrietatik babesteko tresna gisa hartu behar da aintzat»2.

Azken batean, euskal gizartearen arazorik larrienari –terrorismoa– batasun parametroetatik abiatuta egin behar zaio aurre, baina euskal gizartean ordezkaritza duten alderdi politiko demokratiko guztien proiektu politikoak erabat errespetatuta. 

NORMALIZAZIO POLITIKO EZA

Horrekin guztiarekin, Euskadin den beste arazoari egin diezaiokegu aurre. Alabaina, arazo hori batzuentzat ez da existitzen, nahiz eta Euskal Herriko Unibertsitateko Euskobarometroak 2003ko uztailean egindako zundaketa baten arabera, Euskadin, Konstituzioarekiko atxikimenduak gutxiengo historikoa izan zuen, hots, biztanleriaren %30arena. Datu hori normalizazio politiko ezaren adibide da. 

Arazo hori, Gernikako Estatutuarekiko, hots, autogobernu proiektu preziatu horrekiko, begirunerik ezak sortutako etsipenaren ondorioz handitu da. Estatutua 1979an berretsi zen eta, orain, hogeita hiru urte geroago, euskal gizartean autogobernu eta ongizate mailan izandako emaitzak gorabehera, oinarrizko hiru mekanismoren bidez ahuldu dute: 

1)
Estatutuaren zatiren bat ez betetzea, esaterako, zati soziala (gizarte segurantza, enplegu politikak…) edo ikerketa tekniko eta zientifikoko politikak –eskualdaketarik gabe eta horiei aurre egiteko egutegi oro blokeatuta–. 

2)
Euskal eskumenak ahultzea, bertan esku hartu duen oinarrizko Estatu legediaren bidez, Estatutuaren edukia hondatu eta ekintza-eremua mugatuta.   

3)
Estatuko errealitate anitza Europara eramatearen ondorioz sortutako atzerakada autonomikoa. Horren ondorioz, Estatuko Administrazio Nagusiak bere ordezkaritza osoa beretzat hartu eta Komunitate Autonomoak baztertu ditu. 

Bestalde, hitzartutako Estatutuaren izaera politikoa ezerezean gera liteke bi aldeei hura betetzearen gaineko bermeak emateko mekanismorik ez izateagatik.  

Horren guztiaren eraginez, normalizazio politiko ezari aurre egiteko konponbideak bilatzeko beharra areagotu da, lehen konplizitate politikoen oinarri ziren elementuekiko gutxieneko konfiantzak desagertzearen ondorioz. Testuinguru horretan –konponbide beharrei aurre egitekoan– aurkeztu du lehendakariak bere elkarbizitzarako itun proposamena. Testu hori proposamen politiko guztiak errespetatzetik eta elkarrizketa horien gainean lan egiteko oinarrizko tresna izan behar duela uste izatetik abiatzen da. 

ERANSKINA: LEHENDAKARIAREN ETA BERE GOBERNUAREN LANA

Estatuarekin itun politiko berria konponbiderako oinarri gisa sortzeko beharra 


Itxaropen horri erantzuna emateko, derrigorrezkoa da gure autogobernu testuingurua egungo euskal gizartearen gurari nagusietara egokituko duen itun politiko berria sortzea, Gernikako Estatutuak berak aurreikusten dituen tresnak eta ahalmenak erabilita. 

Proiektua: Espainiako Estatuarekin askatasunez elkartzeko status berria aro berri baterako 

Proposamenaren hiru ardatzak 


Euskal Herriaren etorkizunaren gainean erabakitzeko bertako herritarrei galdetzeko eskubidean oinarritutako hitzarmena lortzea da helburua. Hitzarmen horrek hiru ardatz ditu: 

1) Euskal Herria bere nortasuna duen herria da… 

2) bere etorkizunaren gainean erabakitzeko eskubidea du… 

3) bera osatzen duten alor juridiko-politikoetako herritarren erabakiak errespetatuta.

Proposamena eta bere edukia:

Lehendakariak eta Eusko Jaurlaritzak elkarbizitzarako itun politiko berria proposatu nahi diogu Espainiako Estatuari, gure nortasun nazionala onartzean eta Estatu nazioanitz horri askatasunez elkartzean oinarrituta.

Azken batean, Euskal Autonomia Erkidegoak, Euskal Herria osatzen duen zati moduan, duen ordezkaritzatik abiatuta eta gure etorkizunaren gainean askatasunez eta demokratikoki erabakitzeko ahalmena garatuta, Espainiako Estatuarekiko harremanetan aro berria hasi nahi dugu, askatasunez elkartzeko status berri horretan oinarrituta. 

Itun berriaren edukia:

Gernikako Estatutuak ezarritako egungo autonomia erregimenean oinarrituta, gure autogobernuan sakontzea planteatu nahi dugu, ondorengo baldintzak beteta:

1) Gure nortasun nazionala eta gure etorkizunari buruz erabakitzeko dugun eskubidea juridikoki onartzea: Euskal Herriak bere etorkizunari buruz erabakitzeko duen eskubidea onartzea, hots, izan behar dituen barne eta kanpo harremanak zehaztea, egun oinarrian dituen lurralde eta esparru juridiko-politikoen borondatea errespetatuta.


Euskal Autonomia Erkidegoan, eta Euskal Herriaren zati gisa dugun erabakitzeko eremuan, gure etorkizunari buruz erabakitzeko eskubidea antolatu nahi dugu, euskal gizarteari erreferendum bidez galdeketa egitea arautzeko eta hori kudeatzeko ahalmen osoa onartuta. 


Gainera, eta Espainiako Estatuaren nazio aniztasuna kontuan hartuta, euskal nazionalitatea hala nahi duen ororentzat onar dadin proposatu nahi dugu, bere ondorio juridiko, politiko eta administratibo guztiekin.

2)
Euskal Autonomia Erkidego eta Nafarroako Foru Komunitatearen arteko harreman askatasuna: Euskal Autonomia Erkidegoko (Araba, Bizkaia eta Gipuzkoa) eta Nafarroako Foru Komunitateko herritarrek, garapena, eta politika, gizarte, ekonomia eta kultura mailako ongizatea lortzeko, eurek egokitzat jotzen dituzten lotura politikoak eta barne harremanak izateko duten eskubidean oinarritutako askatasuna, euren borondatea beste mugarik gabe.  
Argi geratu behar du behingoz nafarrei soilik dagokiela euren etorkizunari buruzko erabakiak hartzea. Errespetuzko premisa horretatik abiatuta, inork ezingo ditu Euskal Autonomia Erkidegoko eta Nafarroako Foru Komunitateko herritarrek askatasunez ezarri nahi dituzten harreman bideak eta tresnak inposatu edo debekatu. 

3)
Frantziako Estatuaren pean dauden Iparraldeko euskal Lurraldeekin harremanak izateko eskubidea: Pirinioen bi aldeetako euskal Lurraldeen arteko harremanetan sakontzea planteatzen dugu Frantziako Estatuaren pean dauden Iparraldeko Lurraldeekin ditugun historia, gizarte eta kultur loturak sendotzeko. Horretarako, araudi komunitarioa eta Europako Batasuneko estatuetako lurraldeen arteko mugaz gaindiko lankidetza ahalbidetzen duten hitzarmenak zabalago eta malguago baliatzea proposatu nahi dugu. 

4)
Euskal botere judizial autonomoa eratzea: botere judizial horrek, botere legegile eta exekutiboarekin batera, gure autogobernuaren hiru botereak osatuko lituzke. Botere judizial horrekin, Euskadin agortuko lirateke instantzia judizial guztiak eta justizia Administrazioa gure Komunitatearen esku egongo litzateke Estatuaren esku beharrean, Estatua zuzentzen duten printzipio prozesalak eta oinarrizko eskubideak beste mugarik gabe, eta Estatu eta Europa mailako koordinazio eta elkarlana gauzatuta. 

5) Euskadiko instituzionalizazio politika bermatzea: hori berarekin dakar autogobernu politikoko instituzioak diseinatzerakoan autonomia osoa izateak. Horrek eragina izango du auto-antolakuntza, segurtasun publiko, administrazio foral eta lokal, eta eskubide pribatuen (auzo, familia, ondare-harremanak, enpresa eta sozietate zibilak) esklusibotasunean. 

6) Gure nortasun kulturala mantentzea: nortasun kulturalaren ezaugarriak heziketan eta ezagutza transmititzean mantentzea ahalbidetuko duen politika publiko autonomoa garatuta lortuko litzateke hori. Horrekin batera, kultur, hizkuntza eta heziketa arloetan eskumen esklusiboa beharko litzateke, baita beste alor enblematiko batzuetan ere, hala nola, kultur adierazpenen nazioarteko ordezkagaitasunean eta hala nahi duten euskal kirol federazioen selekzio nazionaletan. 

7) Gure alor soziolaborala, ekonomikoa eta babes soziala garatzea: horretarako, gure politika ekonomiko autonomoa, zerga sistema, sistema fiskala eta lan harremanetako sistemak era autonomoan kudeatzea aurreikusten dugu, baita aurreikuspen, ongizate eta gizarte segurantza arloetakoak ere, horretarako, Estatuarekin eta Europarekin elkartasun eta lankidetza mekanismoak zehaztuz.

8) Gure baliabide naturalen eta azpiegituren kudeaketa bermatzea: euskal lurraldeko ingurumen iraunkortasun, lurraren erregimen, baliabide naturalen titulartasun eta komunikazio azpiegitura guztien esklusibotasuna izanda lortuko genuke hori.  

9) Sinatutako ituna alde bakar batek ezereztea eragotziko duen bi aldeko berme sistema ezartzea Estatuarekin: Itun bati eta bakoitzaren borondatez partekatutako subiranotasun eredu libre bati buruz ari bagara, beharrezkoa da idatzitako ituna alde bakar batek mugatzea, aldatzea edo interpretatzea galaraziko duen elkarrenganako berme erregimena ezartzea.


Horretarako, hainbat formula plantea daiteke, hartutako eskumen motaren arabera. 

Esklusibotasuna duten politika publikoetan eragina duten kanpoko arau juridikoek Euskadin eragingarritasun osoa lortzeko, aurretik Euskal Legebiltzarraren berrespena jaso beharko dute.

Gainerako arloetan, foroak eta elkar aditzeko arauak ezarri beharko dira, desadostasunak daudenean, liskarrak era baketsu eta demokratikoan konpontzeko.

10) Europan eta munduan gure ahotsa izateko ahalmena: Historiaren hastapenetatik, Euskal Herria Europaren zati da. Egun, Europako Batasuna da  Euskadiko instituzioen eta Espainia eta Europakoen arteko etorkizuneko gizarte, ekonomia eta kultur harremanak eratzeko lekua.

Euskal Autonomia Erkidegoko Instituzioek Europakoetan lekua izan nahi dugu, gure eskumen esklusiboak defendatzeaz gain, geure nortasuna ordezka dezaten. Ez dugu Europako Batasunaren Itunean aurreikusita ez dagoen ezer planteatu nahi, lurralde eta nazio askoren lekuak eta protagonismoak erakusten duten moduan, Batzordeetako buru ere bai baitira.

Tresnak

Euskal gatazka deiturikoa konpontzeko eta benetako normalizazio politiko eta elkarbizitza proiektua gauzatzeko erabil daitezkeen prozedura eta tresnak aurki ditzakegu egungo ordenamendu juridikoan.

Prozedura Gernikako Estatutuaren 46. artikuluan aurreikusita dago eta ondorengoak dira aipatzen dituen tresnak:

· Gernikako Estatutuaren Xedapen gehigarria.

“Estatutu honetan autonomia erregimenaren onarpena ezartzen da. Horrek ez dakar berarekin Euskal Herriak bere historiaren arabera dagozkion eskubideei uko egitea, eta eskubide horiek ordenamendu juridikoan aurreikusitakoaren arabera eguneratu ahalko dira”. 

· Konstituzioaren lehen Xedapen gehigarria.  
“Konstituzioak lurralde foralen eskubide historikoak babesten eta errespetatzen ditu. Aipatu erregimen foralaren eguneratze orokorra, egitekotan, Konstituzioaren eta Autonomia Estatutuen baitan egingo da”.

· Konstituzioaren bigarren Xedapen indargabetzailea. 

“Iraunaldirik manten badezake ere, erabat indargabetutzat jo da 1839ko urriaren 25eko Erret Dekretua, Araba, Gipuzkoa eta Bizkaiari dagokienean. 

Baldintza berei jarraituta, erabat indargabetutzat joko da, halaber, 1876ko uztailaren 21eko Erret dekretua”.

Arazo politiko bat dagoela onartzen badugu, adostutako konponbide politikoa aurkitu beharra daukagu. Ez da egia arazo juridikorik dugunik, borondate politiko eta demokratikoarekin lotura duen arazoa dugu.

Planteatzen dugun harreman eredu berria bat dator Estatuaren nazio aniztasunean oinarritutako Konstituzioaren interpretazio zabal eta malguarekin, espainiar kontituzionalistek defendatzen dutenaren arabera.

Gainera, eredu horrek ez du Euskadirentzat murriztailea izan nahi. Espainiako Estatuko beste herri eta nazionalitate batzuentzat harreman eredu izan daiteke, Alderdi Sozialistaren ordezkari ezagunek Estatua bere egitura federal asimetriko gisa ikustetik abiatuta eta Izquierda Unidak defendatzen duen askopen libreko federalismoaren ikuspegitik. 

Prozesua: Euskal gizartearekiko errespetu eta borondate demokratikoaren maila gorena hartzen duen ideia

Prozesuaren oinarriak 
a) Hasiera: prozesua ez da ordezkaritza politikoari zorrotz lotuta egongo, gizartearen parte hartzeari baino. Beraz, hasierako printzipioa bazterketaren kontrakoa da eta, beraz, esku hartu nahi duten euskal gizarteko sentsibilitate politiko eta sozial guztien parte hartze librea bultzatzea du helburu.

Prozesua beti egongo da zabalik, ez baztertzearen printzipioak arautuko ditu bere fase guztiak, baina ez betatzearen printzipioa ere indarrean izango da eta ez dugu eragozpenak jartzea eta blokeoa egikaritzea onartuko.

b) Malgutasuna: prozesua malgutasunetik abiatuta planteatuko da, azken emaitza aurretik epaitu gabe, eta faseetan zehar barnera daitezkeen gizarte eta politika ekarpenak aintzat hartuta. 

c) Legezkotasuna: Estatutuaren eta Konstituzioaren arauetan aurreikusitako prozedurazko legea hartuko da kontuan.

Zehazki, Euskal Autonomia Erkidegoan, egungo Autonomia Estatutuaren 46. artikuluak aurreikusten duen legezko prozedurari jarraituko zaio.

d) Demokrazia: proiektuaren behin betiko berrespena euskal gizarteak erreferendum bidez adierazitako gehiengo iritzi demokratikoaren arabera egingo da.  

Behin betiko berrespenak euskal gizarteak bere iritzia askatasunean, indarkeriarik eta bazterketarik gabeko giroan adierazteko baldintzak sortzen direnean etorri beharko du.

� Deia, 2002ko irailaren 6a





PAGE  
9

